
তােমাদের শাের-পেটে খাবার যােগাতে।

নিশ্চিত দেন না তিনি জানিহ মনেতে॥

আমারে রাখিতে সুখে বাসনা সদাই।

পাঠাইয়ে টাকা মোরে দেন তিনি তাই॥

আমার টাকায় আমি করিব যা খুসী।

কি সাধ্য বকিস মােরে তুই বেটী দাসী॥

লজ্জা নাহি হয় মনে একটুও তাের।

হেন ভাবে ফাঁকি দিয়ে খেতে টাকা মাের॥

মাের বিদ্যে শিখিবার খরচ যা আসে।

সেই টাকা তুই কি না দিস্ নিজ গ্রাসে॥

আগুন লাগে না তাের অমন পেটে কি।

গলাতে লাগাতে ফাঁসি দড়ি জোটে না কি॥

না হয় দিতেছি আমি কিনিয়ে আপনি।

মর গিয়ে গলে দড়ি দিইয়ে এখনি॥

সকল আপদ শান্তি হইবে আমার।

তােমারো ঘুচিবে জ্বালা দুঃখে পাবে পার॥

বড়ই পাপিনী তুমি জানিয়াছি আমি।

এত কষ্ট কেনই বা নাহি পাবে তুমি॥

তােমারে বিবাহ করি বাবা সর্ব্বস্বান্ত।

অবশেষে জেলে গিয়ে হয়েন প্রাণান্ত॥

চার পাঁচ ছেলে আরাে রয়েছে ত তাের।

তাহাদের নে না টাকা কেন নিস্ মাের॥

